Vísa 17 í Egils sögu

Gekk sá er óaðist ekki,

jarlmanns bani snarla,

þreklundaðr féll Þundar,

Þórólfr í gný stórum.

Jörð grær en vér verðum,

Vínu nær of mínum,

helnauð er það, hylja

harm ágætum barma.
Sá jarlsbani sem óttaðist ekkert (sá jarlmanns bani óaðist ekki [óaðist ekki = óttaðist ekkert]), gekk snarplega fram í hinni stóru orustu (gekk snarla í stórum gný Þundar [stór gnýr Þundar = stór orusta; Þundur = Óðinn]). Þreklundaður féll Þórólfur (þreklundaðr féll Þórólfr).
Jörðin grær yfir mínum ágæta bróður nálægt Vínu (Jörð grær of mínum ágætum barma nær Vínu [barmi = bróðir]), mikill harmur er það en ég verð að hylja harm minn (helnauð er það, en vér verðum harm hylja [helnauð = mikill harmur; vér verðum = ég verð]).

Sá jarlsbani sem óttaðist ekkert,

gekk snarplega fram í hinni stóru orustu.

Þreklundaður féll Þórólfur.

Jörðin grær yfir mínum ágæta bróður nálægt Vínu,

mikill harmur er það en ég verð að hylja harm minn.

